Die las van Godgegewe gesag.

Om gesag van God te ontvang is voorwaar nie ‘n maklike saak nie. Dis nie soos menslike gesag wat eer bring nie- maar eerder ongewildheid en pyn. God se gesag is nie daar om te hiet en gebiet nie. God se gesag is nie baasspelerig nie. Dit lig jou daarom jou nie op om baas te wees nie – egte gesag maak jou dienskneg. Daarvoor moet jy weerloos word. Onder almal. Om almal te dra. Om nie vir jouself te skerm nie. Om die houe te dra soos Hy dit gedra het.

Een van die swaarste dinge is om met ongehoorsaamheid en rebellie te handel. Wanneer dit voorkom moet jy waarsku. Maar daar is geen menslike dwang in jou woorde nie. Die mens moet kom en homself onderwerp. Vrywillig. As hy dan  aangaan en skade optel, wat dan? Ek het jou mos gesê?? Dis so menslik. Christus se gesag vergeef ook. Christus se gesag troos ook. Christus se gesag dra ook saam  die las. Met blymoedigheid – soos net Hy kan.

As my gesin buite orde optree en ons ly skade – hoe kan ek my daarvan losmaak? Hoe kan ek nie self die skade dra nie? Kom die geld nie uit my eie sak nie? Dis hoekom Goddelike gesag so moeilik is om te dra. Jy waarsku maar as dit nie nagekom word nie moet jy die gevolge self goedmaak? Dis so menslik onredelik.

Hoe min besef ons dat God se gesag oor ons juis so is, so verdraagsaam. So groot en wyd soos die Here se genade. Dis hoekom die oordeel so verskriklik sal wees, want Sy gesag het ons gewaarsku, bedek, beskerm, getroos, opgetel – en ons het aanhoudend rebelleer. Daarom is God se oordeel so finaal en absoluut. So regverdig.
Maag God my ‘n begrip gee van wat dit beteken om onder gesag te staan en hoe om gesag te verteenwoordig.

